
Bir sikkəsi olanı varlı saymaq olarmı? Əlbəttə ki, yox. Heç on 
sikkəsi olan da varlı sayılmaz. Bəs üstünə bir sikkə də əlavə etsək? 
Sonra birini də, daha birini?.. İnsan hansı məqamdan etibarən 
varlı sayılmağa başlayır?

Qədim yunanların Sorites paradoksu kiçik dəyişikliklərin gü-
cünü məhz bu sualla göstərir. Ceyms Klir də eyni məntiqi vərdiş-
lərə tətbiq edir: bir kiçik dəyişiklik həyatınızda dönüş yaratmaya 
bilər, amma davamlı olsa, zamanla sizi başladığınız nöqtədən 
çox uzağa aparmağa qadirdir. 

Dəyişmək istəyirsiniz, amma dəfələrlə cəhd etsəniz də, əvvəlki 
vərdişlərinizdən qopa bilmirsiniz? Bəlkə də, problem iradənizdə 
deyil. Ceyms Klir göstərir ki, insanın məqsədinə çata bilməmə-
sinin səbəbi, adətən, qurduğu sistemin həmin məqsədə xidmət 
etməməsidir. Buna görə də diqqəti yalnız nəticəyə deyil, həmin 
nəticəyə aparan gündəlik davranışlara yönəltmək lazımdır.

Giriş

Mənim hekayəm

Onuncu sinfi bitirdiyim gün başıma bədbəxt bir hadisə 
gəlmişdi; sinif yoldaşım dəyənəyi var gücü ilə elə yel-

ləmişdi ki, əlindən çıxıb düz burnuma dəymişdi. Gerisini xatır-
lamıram.

Zərbənin təsirindən burnum qırılmışdı. Beynimin yumşaq 
toxumaları kəllə sümüyümün yuxarı qatına yapışmış və anında-
ca başımda yekə şiş əmələ gəlmişdi. Bir neçə saniyənin içində 
burnum sınmış, kəllə sümüyüm bir neçə yerdən çatlamış, hər iki 
gözüm ağır zədələnmişdi.

Gözlərimi açanda artıq insanlar başımın üzərində toplaş-
mış, təşviş dolu nəzərlərlə mənə baxır, hərə bir tərəfdən kömək 
eləməyə çalışırdı. Yarıayıq vəziyyətdə baş verənləri dərk etməyə 
çalışarkən paltarlarımın qana bulaşdığını gördüm. Sinif yoldaşla-
rımdan biri köynəyini çıxarıb mənə verdi. Burnumdan aramsız 
qan axırdı. Köynəyi burnuma basdım. Nə qədər ağır yaralandı-
ğımından hələ xəbərsiz idim.

Müəllimim qolunu çiynimə sardı. Ayaqüstə dura bilmirdim, 
hərə bir tərəfdən dəstəkləyirdi. Meydançanı keçib təpədən aşağı 



10

endik. Məktəbə – tibb bacısının otağına tərəf gedirdik. Heç kim 
vəziyyətimin ağırlığını bilmədiyindən tələsmirdik. 

Tibb bacısı mənə bir neçə sual verdi.
– İndi neçənci ildir?
– 1998.
Əslində isə 2002-ci il idi.
– Amerika Birləşmiş Ştatlarının prezidenti kimdir?
– Bill Klinton.
Düzgün cavab Corc U.Buş idi.
– Ananın adı nədir?
– Mmm... bir dəqiqə... – deyib fikirləşməyə başladım.
On saniyə keçdi.
– Patti, – deyə sakitcə cavab verdim.
Öz anamın adını xatırlamaq üçün on saniyə düşünməyim 

mənə heç qəribə gəlmədi.
Xatırladığım son sual da elə bu oldu. Beynimdəki şiş getdikcə 

böyüyürdü və bədənim artıq buna tab gətirmirdi. Təcili yardım 
gəlməmiş huşumu itirdim. Bir neçə dəqiqə sonra məni məktəb-
dən çıxarıb yaxınlıqdakı xəstəxanaya apardılar.

Xəstəxanaya çatandan az sonra vəziyyətim daha da ağırlaşdı. 
Udqunmaqda və nəfəs almaqda çətinlik çəkirdim. Həmin gün 
ilk dəfə qıcolma keçirdim. Ardınca nəfəsim kəsildi. Həkimlər 
dərhal mənə oksigen verməyə başladılar. Amma yerli xəstəxana-
da vəziyyətimə uyğun müalicə imkanı yox idi. Buna görə məni 
Sinsinnatidəki daha böyük xəstəxanaya çatdırmaq üçün helikop-
ter çağırdılar.

Məni xərəkdə təcili yardım şöbəsindən çıxarıb küçənin o biri 
tərəfindəki helikopter meydançasına apardılar. Tibb bacıların-
dan biri xərəyi itələyir, digəri isə nəfəsalma balonunu əllə sıxaraq 


